
GOUVÈNÈ CUOMO ANONSE PWOLONGASYON POU KAY YO POU RE-SÈTIFYE POU AVANTAJ SNAP 
APRE OURAGAN SANDY 

Senk (5) lòt kòd postal Vil New York kalifye kounye a pou 50% avantaj mwa oktòb pou ranplase manje 
yo pèdi nan ouragan an 

 
Jodi a, Gouvènè Andrew M. Cuomo te anonse Eta New York resevwa apwobasyon Depatman Agrikilti 
Etazini (USDA) pou pwolonje peryòd sètifikasyon pou kay k ap resevwa avantaj nan Pwogram Asistans 
Nitrisyon Siplemantè (SNAP), ki te rele Koupon pou Achte Manje (Food Stamps) anvan, yon fason pou 
fanmi sa yo pa pèdi avantaj yo akòz Ouragan Sandy. Dapre règ federal yo, kay yo dwe re-sètifye 
kalifikasyon yo regilyèman pou yo kontinye resevwa avantaj SNAP. 
 
Vil New York ak Konte Nassau, Rockland, Suffolk, Westchester, Orange, Putnam ak Sullivan ka pwolonje 
peryòd sètifikasyon yo kounye a pou kay k ap resevwa avantaj SNAP ki pral ekspire nan mwa oktòb oswa 
novanm anvan yon mwa. Pwolongasyon sa yo ap ede asire kay ki pa kapab re-sètifye nan moman sa a 
akòz Ouragan Sandy pa pèdi aksè yo nan avantaj SNAP. Sa ap fasilite tou demach administratif 
depatman sèvis sosyal lokal ki afekte yo k ap reprann aktivite yo apre katastwòf la.  
 
Gouvènè Cuomo di konsa, “Pwolongasyon sa a ap bay Nouyòkè k ap resevwa avantaj SNAP ki nan zòn ki 
frape di yo plis tan pou re-sètifye pou avantaj yo yon fason pou yo pa pèdi kalifikasyon yo akòz ouragan 
an. Priyorite imedyat nou se ede Nouyòkè yo retounen nan aktivite yo san pèdi tan, epi mwen di USDA 
mèsi pou sipò yo.” 
 
Kay ki gen peryòd sètifikasyon ki pwolonje jiska mwa novanm yo ap gen jouk nan fen mwa novanm nan 
pou fè re-sètifikasyon yo; kay ki gen peryòd sètifikasyon yo ki pwolonje jouk nan mwa desanm ak gen 
jouk nan fen mwa desanm. Eta New York ak konte ki afekte yo ap bay kliyan yo enfòmasyon sou 
pwolongasyon peryòd sètifikasyon an nan avi piblik. 
 
Jodi a, Gouvènè Cuomo te anonse moun k ap resevwa avantaj SNAP nan senk (5) kòd postal Vil New 
York yo kalifye kounye a pou resevwa otomatikman 50 pousan kantite lajan avantaj SNAP mwa oktòb yo 
pou ranplase manje yo pèdi akòz ouragan an. Yo mete senk (5) kòd postal sa yo (10038, 11224, 11251, 
10029 ak 10039) nan lis 77 kòd postal yo te anonse anvan nan Vil New York ak nan sèt (7) lòt konte.  

Nou ka mete plis kòd postal nan Vil New York ki te gen blakawout pandan lontan lè plis detay sou kantite 
kay ki te afekte yo vin disponib. Ou kapab jwenn lis la nan sitwèb sa a: http://otda.ny.gov/news/SNAP-
replacements.pdf. 
 
Moun k ap resevwa avantaj yo nan tout senk (5) minisipalite yo ak nan lòt sèt (7) konte ki afekte yo 
kapab achte manje cho ak manje toupare avèk avantaj yo jouk nan fen mwa novanm nan, ki pa otorize 
anjeneral anba règleman federal yo. 

